
Azərbaycan Respublikası Nazirlər 
Kabinetinin 2013-cü il 18 fevral tarixli 25  
nömrəli qərarı ilə təsdiq edilmiş “Gömrük 
ödənişlərinin qaytarılması Qaydaları”nda 
dəyişikliklər edilməsi barədə

“Azərbaycan Respublikasının Gömrük 
Məcəlləsində dəyişikliklər edilməsi haqqında” 
Azərbaycan Respublikasının 2017-ci il 1 fevral 
tarixli 517-VQD nömrəli Qanununun tətbiqi 
barədə” Azərbaycan Respublikası Prezidentinin  
2017-ci il 2 mart tarixli 1269 nömrəli Fərmanının 
1.2-ci bəndinin icrasını təmin etmək məqsədi ilə 
Azərbaycan Respublikasının Nazirlər Kabineti 
QƏRARA   ALIR:

Azərbaycan Respublikası Nazirlər  

Kabinetinin 2013-cü il 18 fevral tarixli 25 
nömrəli qərarı (Azərbaycan Respublikasının 
Qanunvericilik Toplusu, 2013, № 2, maddə 194; 
2015,  № 5, maddə 636) ilə təsdiq edilmiş “Göm-
rük ödənişlərinin qaytarılması Qaydaları”nın 
2.1.2-ci yarımbəndinin sonunda nöqtə işarəsi 
nöqtəli vergül işarəsi ilə əvəz edilsin və aşağıdakı 
məzmunda 2.1.3-cü yarımbənd əlavə edilsin:

“2.1.3. “Antidempinq, kompensasiya və 
mühafizə tədbirləri haqqında” Azərbaycan 
Respublikasının Qanununda nəzərdə tutulan 
hallarda.”.

Artur RASI-ZADƏ 
 Azərbaycan Respublikasının Baş naziri 

“Mərkəzi icra hakimiyyəti orqanları 
tərəfindən konkret sahələr üzrə elektron 
xidmətlər göstərilməsi Qaydaları”nın və 
“Elektron xidmət növlərinin Siyahısı”nın 
təsdiq edilməsi haqqında” Azərbaycan 
Respublikası Nazirlər Kabinetinin 2011-ci 
il 24 noyabr tarixli 191 nömrəli qərarında 
dəyişiklik  edilməsi barədə

“Yol hərəkəti haqqında” Azərbaycan Res-
publikasının Qanununda dəyişikliklər edilməsi 
barədə” Azərbaycan Respublikasının 2016-cı il 
14 oktyabr tarixli 357-VQD nömrəli Qanunu-
nun tətbiqi haqqında” Azərbaycan Respublikası 
Prezidentinin 2016-cı il 30 noyabr tarixli 2475 
nömrəli Sərəncamının 1.2-ci bəndinin icrasını 
təmin etmək məqsədi ilə Azərbaycan Respublika-
sının Nazirlər Kabineti QƏRARA  ALIR:

Azərbaycan Respublikası Nazirlər Kabine-
tinin 2011-ci il 24 noyabr tarixli 191 nömrəli 
qərarı (Azərbaycan Respublikasının Qanunveri-
cilik Toplusu, 2011, № 11, maddə 1072, № 12, 
maddə 1247; 2012, № 1, maddə 40, № 3, maddə 
256, № 10, maddə 1016, № 11, maddə 1207; 
2013, № 6, maddələr 745, 757, № 7, maddə 868, 

№ 8, maddələr 1005, 1018, № 11, maddə 1466, 
№ 12, maddə 1639; 2014, № 1, maddə 69, № 
2, maddələr 191, 201, 207, № 3, maddələr 307, 
317, № 4, maddə 449, № 5, maddə 560, № 6, 
maddələr 733, 747, № 7, maddələr 920, 953, № 
10, maddələr 1287, 1319, № 11, maddələr 1505, 
1506, № 12, maddə 1656; 2015, № 1, maddə 71, 
№ 4, maddə 465, № 5, maddə 609, № 6, maddə 
790, № 7, maddə 893, № 11, maddələr 1415, 
1421, № 12, maddə 1573; 2016, № 2 (II kitab), 
maddələr 367, 384, № 4, maddələr 774, 830, 
№ 5, maddə 955, № 7, maddələr 1340, 1355, 
1358, № 8, maddələr 1446, 1448, № 9, maddə 
1578, № 11, maddə 1928, № 12, maddələr 2219, 
2233; 2017, № 2, maddə 277, № 4, maddə 624; 
Azərbaycan Respublikası Nazirlər Kabinetinin 
2017-ci il 11 may tarixli 201 nömrəli və 22 may 
tarixli 215 nömrəli qərarları ) ilə təsdiq edilmiş 
2 nömrəli əlavə - “Elektron xidmət növlərinin 
Siyahısı”nın 2.8-ci bəndinə “qaydaları” sözündən 
sonra “və yol hərəkəti təhlükəsizliyinin təmin 
edilməsi qaydaları” sözləri əlavə edilsin. 

Artur RASI-ZADƏ  
Azərbaycan Respublikasının Baş naziri 

“ASAN ödəniş” sisteminə qoşulmaq 
üçün texniki tələblər”in və “ASAN ödəniş” 
sistemindən istifadə Qaydaları”nın təsdiq 
edilməsi barədə” Azərbaycan Respublikası 
Nazirlər Kabinetinin 2015-ci il 26 oktyabr 
tarixli 341 nömrəli qərarında dəyişikliklər  
edilməsi haqqında

“Yol hərəkəti haqqında” Azərbaycan Res-
publikasının Qanununda dəyişikliklər edilməsi 
barədə” Azərbaycan Respublikasının 2016-cı il 
14 oktyabr tarixli 357-VQD nömrəli Qanunu-
nun tətbiqi haqqında” Azərbaycan Respublikası 
Prezidentinin 2016-cı il  30 noyabr tarixli 2475 
nömrəli Sərəncamının 1.2-ci bəndinin  icrasını 
təmin etmək məqsədi ilə Azərbaycan Respublika-
sının Nazirlər Kabineti QƏRARA  ALIR:

Azərbaycan Respublikası Nazirlər Kabine-
tinin 2015-ci il 26 oktyabr tarixli 341 nömrəli 
qərarı (Azərbaycan Respublikasının Qanun-
vericilik Toplusu, 2015, № 12, maddə 1559; 
Azərbaycan Respublikası Nazirlər Kabinetinin 
2017-ci il 16 fevral tarixli 52 nömrəli qərarı) ilə 
təsdiq edilmiş 2 nömrəli əlavə - “ASAN ödəniş” 

sistemindən istifadə Qaydaları”nda aşağıdakı 
dəyişikliklər edilsin:

1. 2.2.5-ci yarımbəndə və 4.14-cü bəndə “yol 
hərəkəti qaydaları əleyhinə olan inzibati xəta” 
sözlərindən sonra “, habelə Azərbaycan Respub-
likasının İnzibati Xətalar Məcəlləsinin 353.2-ci 
maddəsində nəzərdə tutulmuş inzibati xəta” 
sözləri əlavə edilsin.

2. 3.11-ci bəndə “xəta” sözündən sonra “, ya-
xud Azərbaycan Respublikasının İnzibati Xətalar 
Məcəlləsinin 353.2-ci maddəsində nəzərdə 
tutulmuş inzibati xəta” sözləri əlavə edilsin və 
həmin bənddə “429-6.2.3” rəqəmləri “125.2.3” 
rəqəmləri ilə əvəz edilsin. 

3. 4.3-cü bəndə, 4.11-ci bəndin ikinci 
cümləsinə, 4.16-cı və 4.21-ci bəndlərə “yol 
hərəkəti qaydaları əleyhinə olan inzibati xəta” 
sözlərindən sonra “, yaxud Azərbaycan Respub-
likasının İnzibati Xətalar Məcəlləsinin 353.2-ci 
maddəsində nəzərdə tutulmuş inzibati xəta” 
sözləri əlavə edilsin. 

Artur RASI-ZADƏ  
Azərbaycan Respublikasının Baş naziri 

Azərbaycan Respublikası Nazirlər Kabi-

netinin 2013-cü il 27 avqust tarixli 234 nömrəli 
qərarı ilə təsdiq edilmiş “İstehlakçıların elektrik 
enerjisi (gücü) alması üçün texniki şərtlərin 
verilməsi və enerji təchizatı şəbəkəsinə qoşulması  
Qaydaları”nda dəyişikliklər edilməsi barədə

“Sahibkarların mövcud və ya inşa ediləcək ti-
kinti obyektlərinin elektrik enerjisi ilə təchizatı pro-
sedurunun sadələşdirilməsi haqqında” Azərbaycan 
Respublikası Prezidentinin 2017-ci il 4 aprel tarixli 
1313 nömrəli Fərmanının 4.3-cü bəndinin icrasını 
təmin etmək məqsədi ilə Azərbaycan Respublikası-
nın Nazirlər Kabineti QƏRARA  ALIR:

Azərbaycan Respublikası Nazirlər Kabineti-
nin 2013-cü il 27 avqust tarixli 234 nömrəli qərarı 
(Azərbaycan Respublikasının Qanunvericilik 
Toplusu, 2013, № 8, maddə 1032; 2014, № 1, 
maddə 69; 2016, № 2 (II kitab), maddə 361, № 
11, maddə 1951) ilə təsdiq edilmiş “İstehlakçıların 
elektrik enerjisi (gücü) alması üçün texniki şərtlərin 
verilməsi və enerji təchizatı şəbəkəsinə qoşulması 
Qaydaları”nda aşağıdakı dəyişikliklər edilsin:

1.  1.1-ci bəndə aşağıdakı məzmunda ikinci 
cümlə əlavə edilsin: 

“Sahibkarların tələb olunan gücü 150 kVt-a 
qədər (150 kVt da daxil olmaqla, mövcud 0,4 kV-
luq şəbəkədən) olan mövcud və ya inşa ediləcək 
tikinti obyektlərinin elektrik enerjisi (gücü) alması 

üçün texniki şərtlərin verilməsi və enerji təchizatı 
şəbəkəsinə qoşulması qaydaları və onlara dair 
tələblər bu Qaydaların tələbləri nəzərə alınmaqla, 
Azərbaycan Respublikası Prezidentinin 2017-ci 
il 4 aprel tarixli 1313 nömrəli Fərmanı ilə təsdiq 
edilmiş “Sahibkarların tələb olunan gücü 150 kVt-a 
qədər (150 kVt da daxil olmaqla mövcud 0,4 kV-luq 
şəbəkədən) olan mövcud və ya inşa ediləcək tikinti 
obyektlərinin elektrik enerjisi (gücü) alması üçün 
texniki şərtlərin, layihə-smeta sənədlərinin hazırlan-
ması və verilməsi, habelə enerji təchizatı şəbəkəsinə 
qoşulması Qaydası” ilə müəyyən edilir.”.

2. 1.2.4-cü yarımbəndə “tikinti obyektlərinə” 
sözlərindən sonra “və ya tikinti obyektlərinin 
yerləşdiyi (yerləşəcəyi) torpaq sahəsinə” sözləri 
əlavə edilsin.

3. - 3.6-cı bənddən sonra aşağıdakı məzmunda 
“Qeyd.” əlavə edilsin:

“Qeyd. Bu Qaydalarda dəyişikliklər 
Azərbaycan Respublikası Prezidentinin 2002-ci il 
24 avqust tarixli 772 nömrəli Fərmanı ilə təsdiq 
edilmiş “İcra hakimiyyəti orqanlarının normativ 
hüquqi aktlarının hazırlanması və qəbul edilməsi 
qaydası haqqında Əsasnamə”nin 2.6-1-ci bəndinə 
uyğun edilə bilər.”.

Artur RASI-ZADƏ  
Azərbaycan Respublikasının Baş naziri 

Alman deputat erməni silahlı 
bölmələrinin iki yaşlı Zəhranı qətlə 

yetirməsi ilə bağlı bəyanatla çıxış edib
 � Almaniya Bundestaqındakı CDU/CSU 

parlament qrupunun üzvü Stefan Mayer erməni 
vəhşiliyi nəticəsində Füzuli rayonunun Alxanlı 
kəndində Sahibə Quliyeva və onun iki yaşlı nəvəsi Zəhra 
Quliyevanın qətlə yetirilməsi ilə əlaqədar bəyanatla çıxış 
edib.

Avropa Azərbaycan 
Cəmiyyətindən (TEAS) 
APA-ya verilən məlumata 
görə, TEAS-ın Berlin ofisinin 
sorğusuna cavab olaraq verdiyi 
bəyanatında Sovet İttifaqının 
süqutu zamanı Ermənistan və 
Azərbaycan arasında mütəmadi 
olaraq zorakı halların baş 
verdiyini bildirən Stefan Mayer 
qeyd edib ki, nəticədə Dağlıq 
Qarabağ münaqişəsi iki ölkənin 
silahlı qüvvələri arasında 
qanlı döyüşlərə səbəb olub: 
"Bu münaqişə hər iki tərəf üçün 
köçkün axınının yaranması və 

minlərlə günahsız insanın ölü-
mü ilə yadda qaldı. Bu qanlı 
savaşda iyirmi beş minə yaxın 
insan həlak olub, bir milyona 
yaxın dinc sakin isə didərgin 
düşüb. Müharibə nəticəsində 
Ermənistan nəinki Dağlıq 
Qarabağı, yəni Azərbaycan 
ərazisinin beş faizini, həmçinin 
Dağlıq Qarabağ ətrafındakı 
yeddi rayonu da işğal edib. 
1993-cü ildə Azərbaycan 
ərazisinin bir hissəsinin hərbi 
işğalı BMT Təhlükəsizlik Şurası 
tərəfindən pislənilib. Alma-
niya Federativ Respublikası 

tərəfindən dəstəklənən bu tələb 
indiyədək qüvvədədir".

Stefan Mayer vurğulayıb ki, 
dünya ictimaiyyəti Dağlıq Qara-
bağı Azərbaycan Respublikası-
nın ayrılmaz hissəsi kimi tanıyır: 

"Avropa İttifaqı və  Almaniya 
bu münaqişənin yalnız sülh 
yolu ilə həll ola biləcəyinə 
əmindir. Dağlıq Qarabağda 
keçirilmiş parlament seçkiləri 
nə Avropa İttifaqı, nə də 
Almaniya tərəfindən tanınıb. 
ATƏT çərçivəsində fəaliyyət 
göstərən Minsk qrupu 
1992-ci ildən bu günədək 
regionda sülh yaratmağa 
çalışır. Dağlıq Qarabağın 
işğalı beynəlxalq hüquq 
üzrə öhdəlikləri pozur. BMT 
Xartiyasının II maddəsi, 3 
və 4 saylı bəndinə əsasən, 
bütün ölkələr öz beynəlxalq 
mübahisələrini elə həll 

etməlidir ki, beynəlxalq hüquq, 
təhlükəsizlik və ədalət təhlükə 
altına düşməsin. BMT-nin hər 
bir üzvü digər ölkənin ərazi 
bütövlüyünü təhlükə altına ala 
biləcək və təşkilatın məramına 

zidd hərəkətlərdən çəkinməlidir. 
Azərbaycanın ərazi bütövlü-
yü bərpa olunmalı, məcburi 
köçkünlər öz vətənlərinə qayıt-
malıdırlar".

S.Mayerin sözlərinə görə, 
2012-ci ildə Almaniya Bundes-
taqında Dağlıq Qarabağ konf-
liktinin 20 illiyinə həsr olunmuş 
toplantıda, CDU/CSU parlament 
qrupunun xarici əlaqələr üzrə 
işçi qrupu münaqişənin həlli 
yollarına dair müzakirələr 
keçirib və öz təkliflərini verib. 
Bundestaq deputatının fikrincə, 
münaqişənin sülh yolu ilə həlli 
və münasibətlərin normallaşma-
sı bütün regionda sosial və iqti-
sadi impulslar yaradacaq: "Bu 
baxımdan Almaniya Bundesta-
qında fəaliyyət göstərən CDU/
CSU parlament qrupunun xarici 
əlaqələr üzrə işçi qrupu, BMT, 
NATO və ATƏT kimi qurumlar 
münaqişə tərəflərinə bir daha 
müraciət edərək Dağlıq Qarabağ 
məsələsinin həlli üçün səyləri 
artırmağa çağırıblar. Tərəflər 
arasında aparılan danışıqlarda 
ilk növbədə təmas xəttinə yaxın 
ərazidə yaşayan dinc sakinlərin 
təhlükəsizlik məsələləri 
müzakirə predmetinə çevrilməli 
və həllini tapmalıdır".

“The Jerusalem Post” qəzeti  
Alxanlı faciəsindən yazdı

 � İyulun 4-dən 5-nə keçən gecə təmas xətti boyunca 
Ermənistan silahlı qüvvələrinin minaatanlar və dəzgahlı 
qumbaraatanlarla hücumu nəticəsində Füzuli rayonunda iki 
azərbaycanlı mülki şəxsin – bir qadın və iki yaşlı körpənin qətlə 
yetirilməsi ilə əlaqədar dünyanın bir sıra mətbuat orqanlarında 
bu olayı pisləyən yazılar dərc olunub. Beynəlxalq əlaqələr üzrə 
tanınmış ekspert, Azərbaycanın İsraildəki diaspor rəhbərlərindən 
biri, İsrailin “Cəmiyyət üçün beynəlxalq layihələr” Təşkilatının 
və Bakı Beynəlxalq Multikulturalizm Mərkəzinin İsrail 
Nümayəndəliyinin  rəhbəri Arye Qut  Təl-Əvivin ən nüfuzlu 
ingilisdilli media orqanlarından olan “The Jerusalem Post” 
qəzetində geniş məqalə ilə çıxış edib. "Ermənistan-Azərbaycan 
münaqişəsi: 2 yaşlı Azərbaycan qızı və onun nənəsi Ermənistan 
vəhşiliyinin hədəfi və qurbanı oldular" sərlövhəli məqalədə  deyilir: 

“İyulun 4-də baş verən dəhşətli 
faciədən – Ermənistan silahlı 
qüvvələrinin 82 və 120 millimetrlik 
minaatanlardan və dəzgahlı qumbaraatan-
lardan Füzuli rayonunun Alxanlı kəndini 
atəşə tutması nəticəsində 18 aylıq Zəhra 
Quliyevanın və onun 50 yaşlı nənəsi 
Sahibə Quliyevanın həlak olmasından 
sonra Azərbaycan ilə Ermənistan arasın-
dakı cəbhə xəttində baş verənlərin bütün 
məsuliyyəti Serj Sarkisyanın cinayətkar 
və kriminal rejimi üzərinə düşür.

Ermənistanın indiki cinayətkar 
rəhbərliyi, sadəcə, Ermənistan-
Azərbaycan, Dağlıq Qarabağ 
münaqişəsində status-kvonu saxlamaqda 
maraqlıdır. Ermənistan özünü dünya 
ictimaiyyəti qarşısında rüsvay edib. Bu 
təcavüzkar ölkə günahsız adamların – 
qadınların və uşaqların qanını tökməkdə 

davam edir. Prezident Serj Sarkisyanın 
bütün son bəyanatları və real fəaliyyəti, o 
cümlədən Zəhra və nənəsinin vəhşicəsinə 
öldürülməsi bir daha sübut edir ki, o, 
tam məsuliyyətsiz və bəsirətsiz siyasətçi 
olaraq qalır. O, Qarabağ separatizmi 
dalğasında Ermənistanın siyasi həyatının 
ön səhnəsinə təsadüfən düşmüş terrorçu 
olaraq qalır. Ermənistanın indiki prezidenti 
diplomatiyadan uzaq olduğuna görə bütün 
çıxışlarında öz ölkəsinin təcavüzkar və iş-
ğalçı siyasətinə bəraət qazandırmaq istəyir. 
Əslində isə o, öz “siyasəti”ilə bir daha 
təsdiqləyir ki, həmin çilingər Sarkisyan 
olaraq qalır, diplomatiya və beynəlxalq 
münasibətlər anlayışlarından tam uzaqdır 
və bu da onun siyasi mədəniyyətinin aşağı 
səviyyəsini bir daha təsdiqləyir. 

Cəbhə xəttində yaranmış son 
gərginlik bir daha təsdiqləyir ki, 

təcavüzkar ölkə olan Ermənistanı sülh 
maraqlandırmır. Antiazərbaycançılıq və 
antisemitizm, şovinizm və millətçilik, fa-
şist cinayətkarları və onların əlaltılarının 
göylərə qaldırılması dövlət siyasətinin 
ayrılmaz hissəsinə çevriləndə, sülhə can 
atmaq ola bilməz. Prezident Sarkisya-
na və onun korrupsiyaçı və separatçı 
köhnə-yeni komandasına Azərbaycan 
ərazilərinin işğalını davam etdirmək 
öz hakimiyyətini saxlamaq üçün real 
imkandır.

18 aylıq azərbaycanlı qızcığaz Zəhra 
Quliyeva və onun nənəsi müasir erməni 
terrorizmi və faşizminin qurbanı olublar: 
"Bu, müasir Ermənistan rəhbərliyində, 
təəssüf ki, azərbaycanlı uşaq və qadın-
ları qətlə yetirməkdə ilk təcrübə deyil. 
Ermənistan prezidenti Azərbaycanın 
Xocalı şəhərində soyqırımı aktını yaxşı 
xatırlayır. Ən dəhşətli və əxlaqa sığış-
mayan fakt odur ki, Xocalı vəhşiliyinin 

ideoloqları, təşkilatçıları və günahkar-
ları – Ermənistanın indiki baş naziri 
Serj Sarkisyan, sabiq müdafiə naziri 
Seyran Ohanyan və başqaları bu gün 
Ermənistanda yüksək vəzifələr tutmaqda 
davam edirlər. 

Bir atanın öz övladının soyumuş 
cəsədini qolları arasında apardığı bu 

dəhşətli insan faciəsini görəndə 
deməyə heç bir söz qalmır. Mən 
insan haqları və demokratiya-
dan danışmağı çox xoşlayan 
sivilizasiyalı dünyaya müraciət 
edirəm. Yenicə yaşamağa, bu 
həyatda ilk addımlarını yenicə 
atmağa başlayan on səkkiz 
aylıq azərbaycanlı qızın nə 
təqsiri vardı?! O, oyuncaqlarla 
oynamaq, həyatdan zövq almaq, 
atasını və anasını qucaqlamaq, 
xoşbəxt olmaq və valideynlərini 
sevindirmək, bağçaya, sonra 
isə məktəbə getmək istəyirdi... 

Zəhra daha bunları edə bilməyəcək. 
Erməni faşistləri və terrorçuları onun 
həyatını elə başlanğıcda qırdılar, yenicə 
doğan Günəşin üstünü qara buludların 
örtdüyü kimi... Onlar Zəhranı öldürdülər. 
Zəhranın yeganə təqsiri azərbaycanlı 
olması idi...” - Arye Qut qeyd edib. 

Ermənistanda bütün bu cinayətkar 
vəhşi hakimiyyətin Xocalı soyqırımında 
əli var. Xocalıda uşaqlara, qadınlara 
və qocalara qarşı bu dəhşətli, qeyri-in-
sani qəddarlığın heç cür izahı yoxdur. 
Dünya bilməlidir ki, bu cinayət təkcə 
Azərbaycan xalqına qarşı deyil, bütün 
bəşəriyyətə qarşı yönəlib. Ermənistanın 
bugünkü rəhbərləri – cinayətkarlar 
soyqırımı aktının təqsirkarları kimi 
beynəlxalq məhkəmə qarşısında dayan-
malıdırlar.

Təqdim etdi: Anar TURAN,  
“Xalq qəzeti”

Aminə Əliyeva, şəhid anası:  
Azərbaycan Prezidentinin dilindən 
körpə Zəhranın qisasının alındığını 

eşidəndə, ürəyim xeyli sakit oldu
 � Bu il iyulun 13-də Azərbaycan Prezidenti İlham Əliyevin 

sədrliyi ilə Nazirlər Kabinetinin  2017-ci ilin birinci yarısının 
sosial-iqtisadi inkişafının yekunlarına və qarşıda duran vəzifələrə 
həsr olunan iclası keçirilib. Tədbirdə dövlətimizin başçısı geniş 
giriş və yekun nitqləri söyləyib.

Azərbaycan Prezidentinin çıxışı hər dəfə olduğu kimi, bu dəfə də ölkə 
ictimaiyyəti arasında dərin razılıq və məmnunluq hissi ilə qarşılanıb. Dünən bu 
məsələ ilə bağlı “Xalq qəzeti”nin redaksiyasına  çox sayda telefon zəngləri olub. 
Zəng edənlərdən biri də Cəbrayıl rayonundan olan şəhid Samir Əliyevin anası 
Aminə Əliyeva idi. Ahıl yaşlarında olan Aminə ananın ürəyindən dilinə axan 
həyəcanlı sözlərini diktofona yazıb oxucularımıza təqdim etməyi qərara aldım. 
Şəhid anası bunları dedi: 

– Hörmətli redaksiya! 
Mən dövlət televiziyası ilə çox hörmətli Prezidentimiz İlham Əliyevin 

parlaq çıxışını  dərin maraq və həyəcanla dinlədim. Çıxışın ən çox ürəyimdən 
olan hissəsi dövlət başçımızın bu il ayın 4-də Füzulinin Alxanlı kəndində erməni 
quldurlarının törətdiyi ağır cinayətlə bağlı çox qətiyyətli və kəsərli sözləri oldu. 
Bəllidir ki, quldur ermənilər orada misli görünməmiş vəhşiliyə əl ataraq 2 
yaşlı Zəhranı və onun nənəsini öldürüblər. Mən hiss etdim ki, cənab Prezident 
bundan çox qəzəblənib. Haqlı olaraq dedi ki, bu vəhşilk erməni faşizminin aşkar 
təzahürüdür. Mən də belə düşünürəm. Həqiqətən ermənilər faşistlərdən də betər 
qaniçəndirlər. 

Hörmətli redaksiya! Ermənilər 1993-cü ildə mənim 15 yaşlı oğlum Sa-
miri qətlə yetiriblər. Dostları Samiri o illərdə məşhur olan bir fransız fut-
bolçusuna oxşadaraq  “Tiqana”  deyə çağırırdılar. Yeniyetmə Samir 1990-cı 
illərin əvvəllərindən Cəbrayılın kəndlərini quldur ermənilərdən müdafiə edən 
əsgərlərimizə onların ailələrindən, doğmalarından  məktub, ərzaq və başqa sov-
qatlar çatdırırdı. Samiri  bunları etməyə heç kim vadar etməyib. O, bu işi könüllü 
görürdü. Səngərdəki əsgərlər onu çox sevirdilər. Qorumaq istəyirdilər. Lakin 
Samir ən ağır döyüşlərə can atırdı. Oğlum 1993-cü ilin avqustunda Cəbrayılın iş-
ğalından bir neçə gün qabaq ağır döyüşdə qəhrəmancasına həlak oldu. Samirimin 
cəmi 15 yaşı vardı. O gündən Samirin qisasının yağı düşməndən alınacağı ümidi 
ilə yaşayıram. 

Azərbaycan Prezidenti, hörmətli İlham Əliyev dünən (artıq srağagün-red) 
çıxışında deyəndə ki, Zəhranı və onun nənəsini qətlə yetirənlərin cinayət əməlləri 
cəzasız qalmayıb, ürəyim xeyli sakit oldu. 

Hörmətli dövlət başçımızın bu sözləri mənə çox təskinlik verdi. Bəli, 
Azərbaycan Ordusu düşmənə sarsıdıcı zərbələr endirib. Balaca Zəhranın, onun 
nənəsinin qanı yerdə qalmayıb. Həmişə də belə olacaq!. Şükür Allaha ki, canilər 
cəzalarını alıblar! 

Çox hörmətli Prezidentim! Sizə ürəkdən təşəkkür edirəm. Mən bütün ruhum-
la, varlığımla inanıram ki, bütün şəhidlərimizin, o cümlədən mənim məsum balam 
Samirin qisası Sizin rəhbərliyinizlə ən yaxın zamanda yağı düşməndən alınacaq. 

Söhbəti qələmə aldı: 
 Məsaim ABDULLAYEV,  “Xalq qəzeti”   

Erməni terrorizminin mahiyyətini 
dünyaya bəyan etməliyik

 � Maraqlı situasiyadır. Biz sülhə bayraq 
qaldırdıqca, Ermənistan tərəfi atəşkəsi pozur. 
Bu atəşkəs pozmanın da yalnız bir adı var: 
Terror. Dağlıq Qarabağdakı qeyri-qanuni erməni 
quldur dəstələri isə min bəhanə ilə, öz adlarını 
nə qoyurlarsa- qoysunlar, mahiyyət etibarı ilə 
bizim can atdığımız, bayraq qaldırdığımız sülhün 
qatillərinə çevrilmiş amansız, qansız, vicdansız 
terroristlərdir. 

Son günlərdə onlar yenə 
faşist ənənələrinə sadiq 
qalaraq Füzuli rayonunun 
Alxanlı kənd sakini 2 yaşlı  
Zəhra Quliyevanı və onun 
nənəsi Sahibə Quliyevanı 
qətlə yetirdilər. Üstəlik, 
erməni mətbuatı bu barədə 
sicilləmə raportlar verərək, 
bizim atəş nöqtələrimizi 
məhv etdiklərini, itkilər ver-
diyimizi güman etdiklərini 
terrorçu erməni təbliğatına 
xas yaydılar. 

Birbaşa deməsələr də, 
dolayısı ilə çatdırmağa 
çalışırdılar ki, məhv etdikləri 
hədəflər hərbçilərdir. Və 
biləndə ki, qətlə yetirdikləri 
2 yaşlı uşaq və 50 yaşlı 
qadın imiş, onda valın o 
biri üzünü çevirdilər ki, 
bəs siz niyə uşağın şəklini 
dünyaya yayırsınız, erməni 
xalqını hörmətdən salırsı-
nız, dünyaya bizi qaniçən, 
cəllad, terrorist kimi təqdim 
edirsiniz?! 

Bu son hadisə, son şəkil 
vəhşiləşib insanlıq simasını 
itirən erməni faşistlərinin 
nəyə xidmət etdiklərini bir 
daha göstərir və bu, dün-
yaya danışılmalıdır. Çünki 
bu şəkil indiyədək minlərlə 
qətlə yetirilən günahsız 
uşaqların şəkillərini yenidən 
gündəmə gətirəcək, bugünkü 

Ermənistan dövlətinin faşist 
rəhbərliyinin ideologiyasının 
mahiyyətini açıqlayacaq.

İki yaşlı Zəhra Quliye-
vanın faciəsi Dağlıq Qara-
bağdakı hərbi cinayətkarların 
qatı terrorist olduğunu 
sübut edir, bizi Xocalıda 
və Dağlıq Qarabağın digər 
şəhər, rayon və kəndlərində, 
bütün cəbhəboyu qətlə 
yetirilən günahsız uşaqla-
rı bir daha xatırladır. Biz 
Zəhra balamızın xatirinə bu 
işğalçılıq siyasəti başlayan-
dan indiyədək günahsız qətlə 
yetirilən körpələrimizin qanlı 
albomunu nəşr edib dünya-
ya yaymalıyıq. Bu, erməni 
terroristlərini qorxudur. 
Çünki ittihamlar sərtləşdikcə 
müdafiə zəifləyir. Düşmən 
hiss edir ki, dünya bir dəfə 
bezib “Dayan!” deyərək, 
hayqıra bilər və bunun 
nəticəsi onların işğalçılıq 
missiyasının sonu ola bilər. 

Faşistləri, terroristləri 
bağışlamağın özü ən ağır 

cinayətdir. Alman faşistləri 
ideologiyalarını gizlətmirdilər, 
dünyanı dəyişmək, yeni 
qaydalar yaratmaq istəyirdilər. 
Erməni faşistləri isə avro-
palı sələflərindən qat-qat 
səviyyəsiz və qəddardırlar. 
Onlar elə fikirləşirlər ki, 
heç vaxt qisas məqamı 
gəlməyəcək, onlara verilən 
dəstək əbədi olacaq. Unu-
durlar ki, qisas qiyamətə 
qalmayacaq. Tanrı dünyanı elə 
nizamlayıb ki, hər şeyin əvvəli 
olduğu kimi, sonu da var! 
Erməni terroristlərinin tarixin 
dar ağacından asılacağı gün 
uzaqda deyil! Bu əcəli yaxın-
laşdırmaq üçün kifayət qədər 
ağlımız, yetərincə gücümüz, 
Şanlı Ordumuz və ləyaqətli, 
müdrik Baş Komandanımız 
var. 

Erməni terrorçuları 
Zəhranın şəkillərinin yayıl-
masından qorxur! Qorxur, 
ona görə ki, bu şəklin arxa-
sınca daha müdhiş həqiqətlər 
üzə çıxar, uşaqlara qarşı 
törədilən minlərlə cinayətin 
üstü açılar. Amma qazandı-
ğımız müstəqillik bizə fürsət 
verir ki, erməni terrorizmi-
nin mahiyyətini açıqlayıb 
israrla dünyaya bəyan edək. 
Dağlıq Qarabağda hərbi 
cinayət törədənləri İrəvanda 
hakimiyyət kürsülərinə yox, 
layiq olduqları müttəhim 
kürsülərinə əyləşdirək, 
ədalətin və haqqın tələb 
etdiyi cəzaların onlara 
kəsilməsinə, inşaallah ki, 
nail olaq!

Sürəyya İSMAYILOVA,  
“İşgüzar Qadınlar 

İnkişaf Naminə” İctimai 
Birliyinin sədri

Türkiyəyə yatırılan xarici investisiyaların  
7 faizi Azərbaycanın payına düşür
 � 2017-ci ilin yanvar-may ayları 

ərzində Türkiyə iqtisadiyyatına 3,634 
milyard dollar məbləğində xarici investisiya 
yatırılıb ki, bu da 2016-cı ilin müvafiq dövrü 
ilə müqayisədə 65 faiz çoxdur.

"APA-Economics" Türkiyə Mərkəzi Bankı-
nın açıqladığı statistikaya istinadən xəbər verir 
ki, may ayında Türkiyə iqtisadiyyatına yatırılan 
xarici investisiyaların məbləği 1,5 dəfə artaraq 
915 milyon dollara çatıb.

Türkiyə iqtisadiyyatına birbaşa investisiya 
yatıran ölkələr arasında İspaniya, Hollandi-
ya, Qətər, Azərbaycan və Belçika ilk beşlikdə 
qərarlaşıb. Yanvar-may ayları ərzində İspaniya 
Türkiyə iqtisadiyyatına 969 milyon dollar yatırıb 
ki, bu da ümumi investisiya qoyuluşunun 27 faizi 

deməkdir.
Rəqəmlərin təhlili göstərir ki, yatırımların 21 

faizi və ya 751 milyon dolları Hollandiyanın, 15 
faizi və ya 541 milyon dolları Qətərin, 7 faizi və 
ya 270 milyon dolları Azərbaycanın, 6 faizi və ya 
210 milyon dolları isə Belçikanın payına düşür.


